
 

 

 

 

 

 

 

 

 

Están amoreados á porta. 

Eu tamén te necesito, Xesús. 
 

1. VER: A actividade do día a día 

 

- Hai rapaces que todos os días escriben no seu diario o 
que lles pasa, algo que os sorprendeu, os novos 
coñecementos, as súas experiencias de vida. Ao longo 
da semana cada un de nós adoitamos facer a diario as 
mesmas actividades: colexio, casa, deporte, familia. 

 
Cal é o voso horario de cada día ao longo da semana?  

O fin de semana é igual? 
 Como sería un día na vida de Xesús? 

 

2. XULGAR: Están amoreados á porta 
 

- O evanxeo de hoxe cóntanos como era un día calquera 
na vida de Xesús: cura á sogra de Simón que estaba con 
febre e a moitos enfermos. “Todo o mundo te busca”, 
dinlle; e el “curou a moitos enfermos de diversos 
males”. No medio de tanta actividade retirábase tamén 
a orar. 

QUE NOS QUERE DICIR XESÚS?  
 
- Xesús é home con fama de curar, de devolver a vista aos 
cegos, de resucitar mortos etc. Todos o buscan, todos acoden a 
el, amoréanse á súa porta, porque sanda, cura, libera, ensina, 
ama, orienta… Cura á sogra de Pedro colléndoa da man e 
levantándoa, levábanlle todos os enfermos, predica nas 
sinagogas e bota fóra a maldade da xente. O seu nome é 
“Xesús”, é dicir “o que salva”.  

 
- Todos lle buscan. Pero en realidade é Xesús o que busca e 
visita. El abre as portas do seu corazón a todos. Así o 
representa Fano no debuxo deste domingo, acollendo a todo 
aquel que chama á súa porta e recibíndoo cos brazos abertos.  

 
- Tamén eu necesito a Xesús. Como Xob eu teño días grises, días 
“faltos de esperanza” e a “febre” do mal vai invadindo 
afastándome de Deus ou dos irmáns. Xesús adiántese porque 
sabe como estou. Debo ir cara a El, El ten as portas abertas, ten 
un corazón coas portas abertas.  

 
Es dos que acoden a Xesús? Que lle pedirías? 

 

3. ACTUAR: Eu tamén te necesito, Xesús 

 
- Xesús é o noso médico, necesítalo. Pensa cales son as túas 
enfermidades e pregúntalle que medicinas vai receitar.  

-  
- Entra na dinámica de Xesús, non te quedes quieto, entra na 
cadea do ben, cumpre a túa misión, cura o mal que hai preto e 
anuncia o evanxeo.  
 
- Como Xesús busca un momento diario para cargar as pilas, 
estar con El orando.                                                  
                                                      Que estás disposto a facer?  

 



LECTURAS 
XOB 7, 1-4. 6-7: Fártome de dar voltas ata a alba. 

 

Xob falou dicindo: «Non é seica milicia a vida do home sobre a 
terra, e os seus días como os dun xornaleiro?; como o escravo, 
suspira pola sombra; como o xornaleiro, agarda o seu salario. A 
miña herdanza foron meses baldíos, asignáronme noites de 
fatiga. Ao deitarme penso: Cando me levantarei? Fáiseme 
eterna a noite e fártome de dar voltas ata a alba. Corren os 
meus días máis que a lanzadeira, vanse consumindo faltos de 
esperanza. Lembra que a miña vida é un sopro, que os meus 
ollos non verán máis a dita»  
 
Palabra do Señor. 
 

SALMO 146: R/.  Loade ao Señor, que sanda os corazóns 
esnaquizados. 
 
I CORINTIOS 9, 16-19. 22-23: Ai de min se non anuncio o 
Evanxeo. 
 

        Irmáns: O feito de predicar non é para min motivo de 
orgullo. Non teño máis remedio e, ai de min se non anuncio o 
Evanxeo! Se eu o fixese polo meu propio gusto, iso mesmo sería 
a miña paga. Pero, se o fago a pesar meu, é que me encargaron 
este oficio. Entón, cal é a paga? Precisamente dar a coñecer o 
Evanxeo, anunciándoo de balde, sen usar o dereito que me dá a 
predicación do Evanxeo. Porque, sendo libre como son, fíxenme 
escravo de todos para gañar os máis posibles. Fíxenme débil cos 
débiles, para gañar os débiles; fíxenme todo para todos, para 
gañar, sexa como sexa, a algúns. E todo o fago por causa do 
Evanxeo, para participar eu tamén dos seus bens.  
 
Palabra do Señor. 



MARCOS 1, 29-39: Curou moitos enfermos de diversos males. 
 

 
Narrador: Naquel tempo, ao saír Xesús da sinagoga, foi 
con Santiago e Xoán á casa de Simón e Andrés. A sogra 
de Simón estaba na cama con febre, e inmediatamente 
faláronlle dela. El achegouse, colleuna da man e 
levantouna. Pasóuselle a febre e púxose a servilos. Á 
noitiña, cando se puxo o sol, leváronlle todos os 
enfermos e endemoñados. A poboación enteira 
apiñábase á porta. Curou moitos enfermos de diversos 
males e expulsou moitos demos; e como os demos 
coñecíano, non lles permitía falar. Levantouse de 
madrugada, cando aínda estaba moi escuro, marchouse a 
un lugar solitario e alí púxose a orar. Simón e os seus 
compañeiros foron na súa busca e, ao atopalo, 
dixéronlle:  

 

Simón: -«Todo o mundo te busca».  
 

Narrador: El respóndelles:  
 

Xesús: -«Vamos a outra parte, ás aldeas próximas, para 
predicar tamén alí; que para iso saín».  

 

Narrador: Así percorreu toda Galilea, predicando nas súas 
sinagogas e expulsando os demos.  

 
Palabra do Señor.  
 

 (Narrador-Simón-Xesús). 
 

 

 


